
KRYETARI I DEGËS SË PDK-së 
NË ZVICËR THOTË SE MIJËRA

BASHKATDHETARË I JANË
BASHKUAR VIZIONIT TË PDK-së

Dega e Partisë Demokratike të
Kosovës në Zvicër ka organizuar
shënimin e 16-vjetorit të Pavarësisë në
kantonin Aargau. Kryetari i kësaj dege,
Ragip Xhaka, ka theksuar se prej që
është organizuar shtrirja e PDK-së

nëpër kantonet zvicerane, me mijëra
bashkatdhetarë i janë bashkuar
vizionit të PDK-së. Ai i ka ftuar
bashkatdhetarët të bëhen pjesë e
rrugëtimit të PDK-së për ta sjellë
ndryshimin e kërkuar në Kosovë. E

kryetari i PDK-së, Memli Krasniqi, i cili
së bashku me bashkëpartiakë ishte i
pranishëm në këtë organizim, ka
thënë se mërgimtarët janë katalizatori
i secilit zhvillim të rëndësishëm në
historinë e vendit tonë 

GAZA, 26 SHKURT - Izraeli ka
dështuar ta respektojë urdhrin e
gjykatës më të lartë të Kombeve
të Bashkuara për të ofruar
ndihmë urgjente për popullsinë
në Rripin e Gazës, tha
organizata Human Rights
Watch më 26 shkurt, një muaj
pas vendimit të publikuar nga
gjykata në Hagë, që urdhëroi ta
parandalojë vdekjen dhe
shkatërrimin në enklavën
palestineze.
Në përgjigjen e parë ndaj rastit
të ngritur nga Afrika e Jugut që e
akuzoi Izraelin për gjenocid,

Gjykata Ndërkombëtare e
Drejtësisë (GJND) urdhëroi
Izraelin që të bëjë gjithçka që ta
shmangë vdekjen, shkatërrimin
dhe çdo veprim të gjenocidit në
Gazë. Por, GjND-ja nuk
urdhëroi dhënin fund të
ofensivës ushtarake që ka nxitur
një katastrofë humanitare në
enklavën e vogël palestineze.
Izraeli mohon akuzat ndaj tij,
duke thënë se po lufton në
vetëmbrojtje.
Një muaj më vonë dhe
pothuajse pesë muaj luftë,
përgatitjet po bëhen që Izraeli

ta zgjerojë operacionin e tij
tokësor në Rafah, qytezën më
jugore të Gazës që gjendet
përgjatë kufirit me Egjiptin, ku
1.4 milion palestinezë janë
strehuar për shkak të luftimeve
në pjesë të tjera të enklavës
palestineze.
Organizata Human Rights
Watch tha se Izraeli nuk po
respekton vendimin, në pjesën
kur flet për ndihmën
humanitare. Kjo organizatë tha
se prej që është marrë vendimi
ka pasur rënie prej 30-
përqindësh të numrit të

kamionëve me ndihmë që
hyjnë çdo ditë në Gazë. Po
ashtu, organizata akuzoi
Izraelin se nuk po lehtëson

dërgesat me karburante për në
veri të Gazës dhe fajësoi Izraelin
se po bllokon që në këtë pjesë të
arrijë ndihma.

HRW akuzon Izraelin për bllokimin e ndihmës për palestinezët në Gazë

RAMALLAH, 26 SHKURT -
Kryeministri palestinez
Mohammed Shtayyeh tha të
hënën se po jepte dorëheqje për
ta lejuar krijimin e një
konsensusi të gjerë ndërmjet
palestinezëve mbi marrëveshjet
politike pas luftës në Rripin e
Gazës.
Kjo sinjalizon një gatishmëri nga
udhëheqja palestineze e
mbështetur nga Perëndimi për të
pranuar ndryshime që mund të
çojnë në reforma, të cilat shihen
si të nevojshme për ta rigjallëruar
Autoritetin Palestinez.
Shtetet e Bashkuara të Amerikës
duan një Autoritet Palestinez të
reformuar që do ta qeverisë
Rripin e Gazës pasi të përfundojë

lufta në mes të Izraelit dhe
Hamasit, të cilin ShBA-ja dhe
Bashkimi Evropian e
konsiderojnë organizatë
terroriste.
Presidenti Mahmud Abbas
duhet të vendosë nëse do ta
pranojë dorëheqjen e
kryeministrit Shtayyeh dhe
qeverisë së tij dhe mund t’i
kërkojë atij të qëndrojë në detyrë
derisa të emërohet një
zëvendësues i përhershëm.
Në një deklaratë për qeverinë,
Shtayyeh, një ekonomist
akademik që mori detyrën në
vitin 2019, tha se faza tjetër duhet
ta marrë parasysh realitetin e ri
në Rripin e Gazës, i cili është
shkatërruar pas gati pesë muajsh

luftime të rënda.
Ai tha se, përveç aranzhimeve të
reja politike, “duhet shtrirja e
autoritetit të administratës
(palestineze) në të gjithë vendin,
Palestinë”.
Autoriteti Palestinez, i formuar
30 vjet më parë sipas
Marrëveshjes së Përkohshme të
Paqes të Oslos, ka autoritet të
kufizuar mbi pjesë të Bregut
Perëndimor të pushtuar, por
humbi pushtetin në Gaza pas
luftimeve me Hamasin në vitin
2007.
Fatah, i cili kontrollon
Autoritetin Palestinez, dhe
Hamasi, kanë shtuar përpjekjet
për të arritur një marrëveshje për
një qeveri uniteti dhe do të

takohen në Moskë të mërkurën.
Një zyrtar i lartë i Hamasit tha se
masa duhet të shoqërohet me
një marrëveshje më të gjerë për
autoritetin mbi territoret
palestineze. “Dorëheqja e
qeverisë Shtayyeh ka kuptim
vetëm nëse është në kontekstin e

një konsensusi kombëtar për
marrëveshjet për fazën tjetër”,
tha për Reutersin zyrtari i lartë i
Hamasit, Sami Abu Zuhri.
Izraeli është zotuar ta shkatërrojë
Hamasin dhe thotë se për arsye
sigurie nuk do ta pranojë
sundimin e Autoritetit Palestinez
mbi Gazë pas luftës, që
shpërtheu pas një sulmi të
Hamasit në Izraelin jugor më 7
tetor, në të cilin, sipas të dhënave
izraelite, u vranë rreth 1 200
njerëz.
Nga përgjigjja e Izraelit me sulme
ajrore e tokësore në Rripin e
Gazës deri tani janë vrarë rreth
30 000 palestinezë, sipas
autoriteteve shëndetësore të
kontrolluara nga Hamasi.

Kryeministri palestinez jep dorëheqje

MOSKË, 26 SHKURT - Maria
Pevchikh, ndihmësja e
politikanit opozitar rus Aleksei
Navalny, ka pretenduar se një
këmbim i të burgosurve - ku ka
qenë i përfshirë edhe kritiku i
Kremlinit - ka qenë në fazën
përfundimtare para se ai të
vdiste në një burg në Siberi.
Pevchikh, udhëheqëse e
Fonadacionit të Navalnyt
Kundër-Korrupsionit, ka thënë
të hënën përmes një videoje në
YouTube se ndihmësit e
Navalnyt kanë punuar për dy
vjet që t’i bindin zyrtarët e
Perëndimit për të negociuar një
marrëveshje që do ta përfshinte
kritikun e Kremlinit dhe dy
shtetas amerikanë të mbajtur në
burgjet ruse, për Vadim
Krasikovin, ish-kolonelin e
Shërbimit Federal të Sigurisë
(FSB) në Rusi, i cili është dënuar
për vrasje të një ish-luftëtari
çeçen në Berlin më 2019.
Ajo nuk i ka përmendur emrat e
dy shtetasve amerikanë që ishte
planifikuar të këmbeheshin.
Aktualisht janë disa amerikanë
që po mbahen në burgjet ruse,
përfshirë ish-marinsin Paul

Whelan, gazetarin e së
përditshmes amerikane “Wall
Street Journal”, Evan
Gershkovich, dhe gazetaren e
“Radios Evropa e Lirë”, Alsu
Kurmasheva.
Navalny do të përfshihej në
marrëveshje si pjesë e një
“këmbimi humanitar”. “Në fillim
të shkurtit, Putinit i është ofruar
ta këmbejë vrasësin e FSB-së,
Vadim Krasikov, i cili është duke
vuajtur dënimin për një vrasje
në Berlin, për dy shtetas
amerikanë dhe Aleksei
Navalnyn. E kam pranuar

konfirmimin se negociatat ishin
në fazën finale në takimin e 15
shkurtit. Më 16 shkurt, Aleksei
është vrarë”, ka thënë Pevchikh.
“Aleksei Navalny do të mund të
ishte ulur me ne këtu sot”, ka
shtuar ajo.
Deklaratat e saj nuk janë
konfirmuar dhe as kundërshtuar
prej burimeve të tjera.
I pyetur për këtë çështje më 26
shkurt, zëdhënësi i Qeverisë
gjermane, Christiane Hoffmann,
ka thënë se nuk mund të
komentojë.
Më herët gjatë këtij muaji Putini

i ka thënë komentatorit
amerikan Tucker Carlson, se “një
marrëveshje mund të arrihet”,
për ta liruar Gershkovichin, i cili
është arrestuar në mars të vitit të
kaluar në Rusi, nën akuzat për
spiunim, të cilat ai dhe qeveria i
kanë konsideruar të pabazuara,
me një “patriot” rus, që po vuan
dënimin në Gjermani, dhe kjo
besohet se ka qenë referencë për
Krasikovin.
“Wall Street Journal” i ka cituar
zyrtarët perëndimorë në atë
kohë, të kenë thënë se Putini
dëshiron që Krasikov të
këmbehet për dy të burgosur
amerikanë, përfshirë
Gershkovichin.
Në video, Pevchikh ka dyshuar
që Putini “nuk e ka toleruar”
lirimin e Navalnyt dhe në vend
të këmbimit, “ka dashur ta heqë
qafe krejtësisht”.
Ajo nuk ka dhënë dëshmi për ta
mbështetur pretendimin e saj.
Sipas saj, miliarderi rus Roman
Abramovich ka qenë “negociator
jozyrtar” në mes të Kremlinit
dhe zyrtarëve evropianë. “E kam
pyetur Roman Abramovichin
për kushtet dhe çfarë ka thënë

Putini. Fatkeqësisht,
Abramovich nuk u është
përgjigjur pyetjeve, por as nuk ka
mohuar asgjë”, ka thënë
Pevchik.
As Abramovich dhe as Kremlini
nuk e kanë komentuar këtë
deklaratë të saj.
Trupi i Navalyt i është dorëzuar
familjes përgjatë fundjavës, një
javë pasi është bërë publike
vdekja e tij në burgun e
ashtuquajtur “Ujku Polar” në
Arktik.
Ai ka qenë duke vuajtur dënimin
me burgim prej 19 vjetëve, nën
akuza që ai dhe mbështetësit e
tij i konsiderojnë të motivuara
politikisht.
Ende nuk dihet shkaku i vdekjes
së tij.
Nëna e Navalnyt i ka akuzuar
zyrtarët rusë se i kanë bërë
presion që të organizojë një
ceremoni sekrete të varrimit për
djalin e saj për të shmangur
turmat e njerëzve.
Zëdhënës i Kremlinit, Dmitry
Peskov, ka thënë më 26 shkurt se
është “absurde” të pretendohet
se familjes së Navalnyt i është
bërë presion.

Ndihmësja thotë se Navalny u vra derisa 
po negociohej për këmbimin e tij

LONDËR, 26 SHKURT - Kryeministri i
Kosovës, Albin Kurti, tha se
partnerët kyçë tregtarë të Kosovës
janë shtetet e Bashkimit
Evropian.
Në samitin për investime në
Ballkanin Perëndimor, të mbajtur
në Londër, Kurti u pyet për
partneritetin tregtar me shtetet që
nuk e njohin Kosovën. Ai tha se
një nga to është Rusia, me të cilën,
Kosova, sipas tij, nuk do
partneritet. “Partnerja jonë kyçe
tregtare është BE-ja dhe ne duam
që ta forcojmë dhe thellojmë këtë
bashkëpunim”, tha Kurti në
samitin e organizuar nga Banka
Evropiane për Rindërtim dhe
Zhvillim. “Ne nuk kemi raporte
me Federatën Ruse. Ne i kemi
vendosur sanksione Federatës
Ruse. Ne duam që Ukraina të
fitojë dhe na duhet e gjithë Evropa
demokratike dhe bota të shohim
Kremlinin dhe presidentin
despotik [Vladimir] Putin të
mposhtur. Nuk jemi duke
bashkëpunuar me ta, edhe nëse
ata do të donin, ne nuk duam.
Kemi disa importe nga Kina, por
shtetet e BE-së janë partneret tona
kyçe tregtare”, shtoi ai.

Gjatë panelit të diskutimit, ku
morën pjesë gjashtë kryeministrat
e shteteve të rajonit të Ballkanit
Perëndimor, u tha se përmirësimi
i infrastrukturës rrugore,
hekurudhore e detare, tranzicioni
në energji të gjelbër, por edhe
zbatimi i reformave për
përmirësimin e mjedisit biznesor,
janë tri prioritetet kyçe të këtyre
shteteve sa i përket tërheqjes së
investimeve të huaja.
Në Londër udhëheqësit e gjashtë
shteteve ballkanike thanë se
pozita gjeografike e tyre, që
shërben si lidhje me pjesë të
ndryshme të Evropës, bën që
rajoni të jetë tërheqës për
investitorë të huaj.
Kryeministri i Kosovës, Albin
Kurti, tha se në shtetin e tij ka fuqi
të re punëtore dhe kosto
konkurruese tregtare. “Qeveria
jonë është e fokusuar në sundim
të ligjit, në luftimin e korrupsionit
dhe në linjë të plotë me ShBA-në,
BE-në dhe Mbretërinë e Bashkuar
në aspektin gjeopolitik dhe në
vlera edhe në aspektin e të bërit
biznes”.
Pas panelit, kryeministri Kurti
njoftoi për nënshkrimin e një

memorandumi të mirëkuptimit
me BERZh-in në vlerë prej 400
milionë eurosh investime “në
sektorët tanë prioritarë” për
periudhën 2024-2027.
Gjatë panelit, kryeministrja serbe,
Ana Bërnabiq, tha se shteti i saj
është i fokusuar në përmirësimin
e infrastrukturës rrugore, në
shndërrimin në një ekonomi të
inovacionit teknologjik.
Nga BERZh-i, Shqipëria dhe
Serbia u vlerësuan për punën e
tyre sa i përket tranzicionit në
energji të gjelbër. Shqipëria tha se
tashmë varet krejtësisht nga
energjia diellore dhe ajo me erë,
ndërkaq edhe shtetet e tjera të
rajonit, përshirë Kosovën,
njoftuan për planet e tyre për t’i
përdorur resurset e ripërtërishme
për energji.
Kryeministri Kurti përmendi
përmbylljen e ankandit për një
park të energjisë diellore në
Kosovë, me kapacitet prodhimi
prej 100-megavatesh në orë. Ai
paralajmëroi për një projekt të
ngjashëm, por me energji të erës,
më vonë gjatë këtij viti. “Na duhen
më shumë investime [të huaja
direkte]. Por, Kosova është vend

ku mund të bëhen investime,
sepse ato veçse po ndodhin”, tha
Kurti.
Lidhjet më të mira mes shteteve
të rajonit, gjatë samitit, u tha se
ndihmojnë Ballkanin Perëndimor
të lëvizë drejt tregut të përbashkët
të Bashkimit Evropian. Në këtë
drejtim, të gjashtë shtetet
ballkanike përmendën projektet
e tyre rrugore, hekurudhore që
lidhin më mirë me njëra-tjetrën
dhe me pjesën tjetër të Evropës.
Gjatë samitit kryeministrja serbe
Bërbaniq teksa iu referohej
shifrave për investime dhe rritje
ekonomike, tha se ato iu
referohen Serbisë Qendrore, pa
përfshirë “Kosovën dhe
Metohinë”, që tha se është pjesë e
Serbisë.
Kësaj deklarate iu përgjigj Kurti:
“Emri i shtetit tim është
Republika e Kosovës. Nuk është
ashtu siç iu referua këtu si ‘Kosovë
e Metohi’. Po të ndiqja këtë
shembull, do t’ju merrja shumë
kohë sepse në vend të Serbi, do të
thosha: Serbia dhe Vojvodia dhe
Sanxhaku, Toplica, Rashka, Lugina
e Preshevës dhe rajoni i Timokut”,
tha Kurti, teksa Bërnabiq u dëgjua

duke thënë se një deklaratë e tillë
nuk përkon me realitetin.
Kosova ka shpallur pavarësinë më
2008 dhe njihet nga 117 shtete, por
Serbia vazhdon ta konsiderojë
pjesë të saj.
Tensionet mes dy shteteve janë
rritur së fundmi për shkak të një
vendimi të Kosovës për ta ndaluar
përdorimin e dinarit serb për
pagesa me para të gatshme.
Bashkimi Evropian, që
ndërmjetëson dialogun për
normalizimin e raporteve në mes
të Kosovës dhe Serbisë, ka kërkuar
që çështja të zgjidhet në këtë
proces.
Shtetet e Bashkuara, që nuk
marrin pjesë drejtpërdrejt në
proces, por e mbështesin atë, kanë
kërkuar që Kosova ta shtyjë
zbatimin e vendimit, duke thënë
se vendimi nuk ka marrë parasysh
efektet negative që ka te
komuniteti serb.
ShBA-ja dhe BE-ja, po ashtu, u
kërkojnë palëve që përmes
dialogut të arrijnë deri te një
zgjidhje, me ShBA-në që ka thënë
se një marrëveshje nga dialogu,
eventualisht do të çonte drejt
njohjes së ndërsjellë.

Kurti: Partnerja jonë tregtare është BE-ja, 
s’duam të bashkëpunojmë me Rusinë

Prishtinë, 26 shkurt - Presidentja
e vendit, Vjosa Osmani, ka
njoftuar se më 15 dhe 16 prill
2024 në Prishtinë do të mbahet
Forumi Ndërkombëtar për
Gratë, Paqen dhe Sigurinë.
“Prishtina do t’i hapë dyert
sërish për pjesëmarrës nga
mbarë bota me qëllim të
bashkëpunimit për siguri e paqe
të qëndrueshme dhe

gjithëpërfshirëse”, ka thënë ajo
përmes një videoje të publikuar
në faqen e saj në “Facebook”. 
Ajo ka treguar se në edicionin e
parë të Forumit mirëpritën
liderë, akademikë, ekspertë,
kampionë të agjendës për gratë,
paqen dhe sigurinë nga e mbarë
bota për të trajtuar çështje që
ndikojnë drejtpërdrejt në
sigurinë dhe mirëqenien e grave

në mbarë botën. “Nga qëndrimi
kundër dhunës seksuale gjatë
luftës deri tek çështjet e sigurisë
klimatike gratë janë heroina të
cilat bashkojnë përherë
inteligjencën dhe integritetin në
shërbim të paqes dhe sigurisë”,
ka theksuar Osmani.
Në këtë forum do të jenë të
pranishëm 500 pjesëmarrës nga
33 shtete.

Më 15 dhe 16 prill në Prishtinë mbahet Forumi Ndërkombëtar për Gratë, Paqen dhe Sigurinë 

PRISHTINË, 26 SHKURT - Ka gati
një vit e gjysmë që Zejush
Misini, rreth 60 vjeç, pret për
të bërë një koronarografi në
Klinikën e Kardiologjisë të
Qendrës Klinike Universitare
të Kosovës (QKUK). Kjo
procedurë shërben për t’i
diagnostikuar problemet në
zemër, përkatësisht për t’i
analizuar enët që e çojnë
gjakun në zemër. Varësisht
rezultatit të saj, pacienti
mund të referohet për
procedura të tjera deri tek
operacioni.
Misini - i cili vjen nga komuna
e Obiliqit, rreth 10 kilometra
larg Prishtinës - tregon se
mjeku i tij ia ka rekomanduar
koronarografinë qysh në
shtator të vitit 2022. “Nuk e di
pse duhet pritur kaq gjatë.
Mendoj se nuk është normale
të pritet kaq gjatë”, thotë ai.
“Radio Evropa e Lirë” bisedoi
me të në javën e tretë të
shkurtit, kur ai kishte shkuar
në QKUK - për të disatën herë
- për t’u interesuar për
termin.
As atë ditë nuk kishte marrë
përgjigje pozitive, me
justifikimin se prioritet i kanë
rastet urgjente.
Misini dyshon se mund të
ketë nevojë për vendosje të
stentës në zemër - një spirale
që ndihmon për t’i mbajtur
hapur enët e gjakut - sepse, siç
thotë, “disa analiza që i kam

bërë, nuk po më dalin mirë”.

Çfarë thonë mjekët?

Drejtori i Kardiologjisë, Lulzim
Kamberi, pranon se ka lista të
gjata pritjesh në klinikën që
udhëheq. Kjo, sipas tij, ndodh
për faktin se pacientët nga e
gjithë Kosova referohen në
QKUK. Po ashtu, ka edhe një
numër të madh pacientësh që
referohen nga klinikat e tjera të
QKUK-së. “Gjithçka që kemi
mundësi dhe kushte, jemi duke
e bërë. Rastet urgjente nuk
presin. Ato trajtohen
menjëherë. Jemi shumë të
ngarkuar me punë”, thotë
Kamberi për “Radion Evropa e
Lirë”.
Pos në QKUK, koronarografitë
kryhen edhe në disa spitale
private në Kosovë, por janë
shumë më të kushtueshme.
Kamberi thotë se brenda ditës
në Kardiologji kryhen 10 deri
në 13 procedura të tilla.
Klinika i ka vetëm dy salla që,
sipas Kamberit, nuk mjaftojnë.
“Jemi me një sallë, ndërsa një
tjetër është rinovuar para tre
muajsh. Na duhen minimumi
edhe dy-tri salla të tjera”, thotë
ai.
Kamberi kujton se deri vonë ka
qenë një komision që e ka
përpiluar listën e pacientëve
që kanë nevojë për
koronarografi, ndërsa tash

rastet regjistrohen vetë, vetëm
me një rekomandim të mjekut.
“Më herët janë regjistruar 5-6
pacientë në ditë, kurse tani
kemi 15 e më shumë”, thotë ai.
Një arsye tjetër që mund të
ketë ndikuar në fluks të madh
pacientësh është edhe
vetëdijesimi gjithnjë e më i
madh i qytetarëve për
shëndetin, thotë kardiologu
Agron Qerimi, i cili punon në
një institucion privat në
Kosovë.
Pritjet për një periudhë të
shkurtër ndodhin edhe në
vende të tjera, por jo më
shumë se një vit. “Duhet të
mundohemi që pacientëve t’u
ofrojmë shërbime sa më të
hershme, sa më të shpejta, sa
më kualitative dhe më të
sigurta”, thotë Qerimi.

Sa persona janë 
në pritje?

Duke folur në kushte
anonimiteti, një infermiere e
Kardiologjisë i tha “REL”-it se
aktualisht janë mbi 1 600
persona në listë të pritjes për
koronarografi. Pritja, sipas saj,
zgjat nga disa javë deri në disa
muaj. “Ka raste kur i thërrasim
pacientët dhe na thonë: jo, e
kemi kryer këtë punë... Ka raste
kur na konfirmojnë se vijnë
dhe nuk paraqiten... Por, ka
raste edhe kur na thonë se

pacienti ka vdekur”, tha ajo.
Këto të fundit, sipas saj, janë
kryesisht “të moshave mbi 80
vjeç”.
Në një nga takimet e fundit,
Bordi i Shërbimit Spitalor
Klinik dhe Universitar të
Kosovës (ShSKUK) - institucion
që mbikëqyr QKUK-në dhe
spitalet rajonale - u bëri thirrje
udhëheqësve të klinikave t’i
kushtojnë më shumë kujdes
planifikimit të terminëve për
pacientë.
Duke diskutuar konkretisht për
situatën në Kardiologji, bordi
tha se pritjet deri në një vit e
gjysmë janë “të pakuptimta
dhe të paarsyeshme”. I pyetur
nga REL-i nëse ka plane
konkrete për trajtimin e kësaj
problematike, drejtori i
përgjithshëm i ShSKUK-së,
Elvir Azizi, tha: “Ne
planifikojmë të ndajmë edhe
mjete të tjera për Klinikën e
Kardiologjisë në mënyrë që të
ofrojmë sa më shumë
shërbime dhe ta ulim numrin e
rasteve në pritje”.
Azizi nuk specifikoi më shumë,
por për vitin e kaluar ShSKUK-
ja ndau 1.62 milion euro për
furnizimin e Kardiologjisë me
material shpenzues dhe stenta.
Atë vit, sipas një dokumenti që
pa Radio Evropa e Lirë, në
Kardiologji janë kryer 4 050
koronarografi dhe janë
vendosur 3 458 stenta. Sipas
drejtorit të ShSKUK-së, shumë

e ngjashme parash është ndarë
edhe për vitin 2024. Por,
Kardiologjia nuk është e vetmja
klinikë, ku pacientët përballen
me pritje. “REL”-i ka raportuar
më herët për pritje deri në tre
vjet në Klinikën e Kirurgjisë
Vaskulare të QKUK-së dhe në
të tjera.
Atëkohë nga Ministria e
Shëndetësisë kanë thënë se
“përmirësimi i cilësisë së
shërbimeve është i paraparë të
bëhet përmes decentralizimit
të sistemit spitalor dhe
riorganizimit të QKUK-së”. Por,
ndërkohë që pritjet e gjata
vazhdojnë, një faktor që nuk i
ndihmon ato, është edhe
mungesa e mjekëve.
Kosova prej vitesh përballet me
largimin e stafit shëndetësor.
Të dhënat e Odës së Mjekëve të
Kosovës tregojnë se vitin e
kaluar 160 mjekë kanë marrë të
ashtuquajturën certifikatë të
pastërtisë etiko-profesionale,
që do të thotë se janë larguar
nga Kosova, ose janë në proces
të largimit. Sipas kësaj ode, të
larguarit - që kryesisht
emigrojnë drejt vendeve të
Bashkimit Evropian - ankohen
për kushte jo të mira pune,
paga të ulëta dhe
keqmenaxhim.
Paga bruto e një mjeku
specialist në Kosovë është
rreth 1 200 euro, ndërsa në
Gjermani, për shembull, arrin
mbi 4 000 euro.

Deri në një vit e gjysmë pritje për 
kryerjen e koronarografisë në QKUK

PRISHTINË, 26 SHKURT - Shefi i
diplomacisë i Bashkimit
Evropian, Josep Borrell, tha se ka
pasur takime “të pasuksesshme”
me udhëheqësit e Kosovës dhe të
Serbisë sa i përket shtensionimit
të situatës mes dy shteteve.
Në një artikull të publikuar pas
mbajtjes së Konferencës së
Sigurisë në Munih lidhur me
agjendën gjeopolitike të BE-së,
Borrelli përmendi edhe takimet e
ndara me kryeministrin e
Kosovës, Albin Kurti, më 16 shkurt
dhe me presidentin e Serbisë,
Aleksandar Vuçiq. “Me
presidentin e Serbisë, Vuçiq, dhe
kryeministrin e Kosovës, Kurti,
diskutova, në takime të ndara, se
si të shtensionohet situata mes dy
shteteve por, fatkeqësisht, pa
sukses”, tha Borrell.
Tensionet në mes të Kosovës dhe
Serbisë janë rritur pasi që nga 1
shkurti ka nisur të zbatohet një
rregullore e Bankës Qendrore të
Kosovës që parasheh euron si
valutën e vetme për kryerjen e
pagesave me para të gatshme,
duke ndaluar dinarin serb.
Bashkimi Evropian po kërkon që
kjo çështje të zgjidhet përmes

dialogut, por Kosova ka thënë se
rregullorja e BQK-së nuk është
temë e dialogut.
Shtetet e Bashkuara, ndërkaq, po
kërkojnë që Kosova ta shtyjë
zbatimin e këtij vendimi, pasi ka
argumentuar se ai është marrë pa
konsultime paraprake dhe pa

pasur për bazë ndikimet negative
te popullata serbe në Kosovë. 
Shteti serb ndan miliona euro për
serbët në Kosovë pasi ua paguan
atyre në dinarë - përmes një
sistemi paralel - rrogat, pensionet
dhe ndihmën shtesë.
Pas takimit në Munih, nga Zyra e

Kurtit tha se me Borrellin dhe me
të dërguarin e BE-së, Mirosllav
Lajçak, është biseduar për
deklaratat e zyrtarëve serbë sa i
përket Marrëveshjes në rrugën
drejt normalizimit të raporteve.
“Në dritën e shkeljeve të
vazhdueshme nga Serbia, sulmit

terrorist dhe paramilitar në
Banjskë ndaj integritetit territorial
të Kosovës dhe sigurisë
kombëtare, letrave dhe
deklaratave të vazhdueshme
publike për mosdetyrimin ligjor
të marrëveshjes për Serbinë dhe
për moszbatimin e plotë të
Marrëveshjes Bazike të arritur në
Bruksel dhe Aneksit të saj në
Ohër, nënshkrimi i marrëveshjeve
është bërë i nevojshëm si garanci
e respektimit dhe zbatimit të
plotë të tyre, drejt normalizimit të
plotë të marrëdhënieve ndërmjet
dy vendeve”, tha Kurti, sipas
njoftimit.
Bashkimi Evropian ka thënë se
Marrëveshja në rrugën drejt
normalizimit të raporteve, që
është arritur vitin e kaluar, nuk ka
nisur të zbatohet.
Marrëveshja prej 11 nenesh, ndër
të tjera, parasheh edhe një nivel të
vetëmenaxhimit për komunitetin
serb në Kosovë dhe njohje të
ndërsjellë të simboleve
shtetërore, ndërsa kërkon nga
Prishtina dhe Beogradi që t’i
zbatojnë, po ashtu, të gjitha
marrëveshjet e mëhershme të
arritura gjatë dialogut.

Borrelli: Takimet me Kurtin dhe Vuçiqin 
në Munih, të pasuksesshme

PRISHTINË, 26 SHKURT - Këshilli i
Prokurorial i Kosovës (KPK), i
udhëhequr nga kryesuesi Ardian
Hajdaraj, ka mbajtur takimin e
243-të me radhë, në të cilin janë
diskutuar dhe miratuar pikat
sipas rendit të ditës. 
Në fillim të takimit është betuar
anëtari i ri i Këshillit Prokurorial,

profesor Dardan Vuniqi, i cili
është zgjedhur nga radhët e
profesorëve universitarë të
drejtësisë, me ç’rast kryesuesi
Hajdaraj i uroi mirëseardhje,
duke i dëshiruar punë të
suksesshme në mandatin e tij. 
Gjatë takimit KPK-ja mori edhe
këto vendime. Miratoi

Plotësimin dhe Ndryshimin e
Vendimit KPK/nr.148/2024 për
themelimin e Komisionit për
zgjedhjen e Anëtarit të Këshillit
Prokurorial të Kosovës nga
Prokuroria Speciale, kryesues i të
cilit u zgjodh Dardan Vuniqi, siç
parasheh ligji që duhet të jetë
anëtar joprokuror. Emëroi

anëtarin e Këshillit Drejtues në
Akademinë e Drejtësisë nga
Sekretariati i Këshillit Prokurorial
të Kosovës, drejtorin e
Sekretariatit të KPK-së, Sami
Istrefi, i cili do të ketë mandat
katërvjeçar. Aprovoi kërkesën e
Kryeprokurorit të Prokurorisë
Themelore të Prishtinës për

vlerësimin e jashtëzakonshëm të
një prokurori nga e njëjta
prokurori. Refuzoi raportin e
Panelit hetimor ndaj një
prokurori në Prokurorinë
Themelore në Prishtinë, si dhe
mori vendim që i njëjti të trajtohet
nga Komisioni për Vlerësimin e
Performancës së Prokurorëve.

Betohet anëtari i ri i KPK-së nga radhët 
e profesorëve universitarë të drejtësisë

PRISHTINË, 26 SHKURT - Gjykata
Themelore në Prishtinë ka
shpallur aktgjykim lirues ndaj
kryetarit të Kuvendit të
Kosovës, Glauk Konjufca, i
akuzuar për hedhje të gazit
lotsjellës në Kuvend. 
Aktgjykimi ndaj Konjufcës
është shpallur të hënën nga
gjykatësja Edita Çanta.
Kryetarja e trupit gjykues,
Edita Çanta, ka thënë se

përgjatë procesit gjyqësor nuk
është vërtetuar që Konjufca,
sa ishte deputet opozitar, e ka
kryer veprën penale për të
cilën e akuzon Prokuroria
Themelore në Prishtinë.
Aktakuza për këtë rast ishte
ngritur më 2017 dhe
përmbante edhe akuzën për
veprën penale pengim i
personit zyrtar në kryerjen e
detyrave zyrtare, mirëpo

ndjekja për këtë vepër penale
është parashkruar vitin e
kaluar.
Në mbledhjen e vitit 2016 ku u
hodh gaz lotsjellës në rend
dite ishte futja në agjendë
legjislative e Marrëveshjes për
Demarkacionin e Kufirit me
Malin e Zi.
Në paraqitjen e mbrojtjes,
Konjufca është mbrojtur në
heshtje.

Konjufca shpallet i pafajshëm për hedhje të gazit lotsjellës në Kuvend

Sadik ZEQIRI

AARGAU, 26 SHKURT - Kryetari i
Partisë Demokratike të Kosovës
(PDK), Memli Krasniqi, së bashku
me shumë zyrtarë tjerë të partisë,

kanë marrë pjesë në shënimin e
16-vjetorit të Pavarësisë së
Kosovës në Aargau, që është
organizuar nga Dega e PDK-së në
Zvicër.
Gjatë këtij manifestimi Krasniqi
tha se mërgimtarët janë shtylla e

kombit dhe e shtetit tonë, edhe
pse të shpërndarë në mbarë
globin. “Edhe pse larg atdheut, ju
keni sakrifikuar gjithçka për të
mbajtur gjallë ëndrrën për liri,
pavarësi dhe shtetndërtim. Sot
unë qëndroj me krenari përkrah

emigrantëve tanë të suksesshëm
në çdo cep të botës - individëve
që i kanë sjellë nder dhe lavdi
emrit të Kosovës dhe kombit
shqiptar përmes punës së paepur
dhe suksesit maksimal. Të gjithë,
pa përjashtim, me mburrje thonë
se janë nga Kosova: nga Granit e
Taulant Xhaka, Xherdan Shaqiri e
deri te Dua Lipa dhe Rita Ora. Kjo
është krenari dhe këtë askush
nuk mund të na marrë”, ka thënë
Krasniqi.
Më tej, ai ka shtuar se
mërgimtarët janë katalizatori i
secilit zhvillim të rëndësishëm në
historinë e vendit tonë. Dhe, si të
tillë, ata janë pjesë përbërëse, e
pandashme dhe tejet e
nevojshme edhe për të ardhmen

evropiane të Kosovës. “Prandaj,
përfshirja juaj në jetën politike
dhe kontributi juaj i
drejtpërdrejtë është i
domosdoshëm. Unë që sot
dëshiroj t’ju them se në zgjedhjet
e ardhshme parlamentare, që
priten të mbahen këtë vit, PDK jo
vetëm që do të kandidojë
përfaqësues të degëve tona nga
mërgata, duke filluar këtu nga
Zvicra, por jam i bindur se edhe
do t’i kemi përfaqësuesit tuaj si
deputetë në Kuvendin e
Republikës së Kosovës”, ka
theksuar Krasniqi, duke shtuar se
Kosova ka nevojë për
mërgimtarët. “Dhe ne jemi
mirënjohës për punën tuaj të
madhe”, tha ai.

Kryetari i Degës së PDK-së në Zvicër
thotë se mijëra bashkatdhetarë 

i janë bashkuar vizionit të PDK-së

MANIFESTIM MADHËSHTOR ME BASHKATDHETARË NË AARGAU TË ZVICRËS

Dega e Partisë Demokratike të Kosovës në Zvicër ka organizuar
shënimin e 16-vjetorit të Pavarësisë në kantonin Aargau. Kryetari i
kësaj dege, Ragip Xhaka, ka theksuar se prej që është organizuar
shtrirja e PDK-së nëpër kantonet zvicerane, me mijëra
bashkatdhetarë i janë bashkuar vizionit të PDK-së. Ai i ka ftuar
bashkatdhetarët të bëhen pjesë e rrugëtimit të PDK-së për ta sjellë
ndryshimin e kërkuar në Kosovë. E kryetari i PDK-së, Memli
Krasniqi, i cili së bashku me bashkëpartiakë ishte i pranishëm në
këtë organizim, ka thënë se mërgimtarët janë katalizatori i secilit
zhvillim të rëndësishëm në historinë e vendit tonë

“Në festën tonë po 
mungojnë ata që do të

duhej të ishin në ballë të
shënimit të kësaj dite...”

Në këtë përvjetor të pavarësisë,
lideri i PDK-së ka përmendur
edhe mungesën e madhe të
burrështetasve, Hashim Thaçi,
Kadri Veseli dhe shokëve të tyre.
“Nuk është e plotë, sepse në
festën tonë po mungojnë ata që
do të duhej të ishin në ballë të
shënimit të kësaj dite - çlirimtarët
e vendit tonë, më meritorët e
shtetit tonë, shpallësi i pavarësisë
Hashim Thaçi, Kadri Veseli dhe
shokët e tyre.  Po mungojnë,
padrejtësisht, ata të cilët një jetë
ia kushtuan luftës për liri,
pavarësi dhe shtetndërtim të
Kosovës. Prandaj, nga këtu, nga
ky tubim madhështor, edhe sot u
dërgojmë përshëndetjet tona më
të ndjera heronjve tanë në Hagë,
të cilët me guxim dhe
vendosmëri po zhvillojnë betejën
e fundit për ta dëshmuar

pastërtinë dhe drejtësinë e luftës
së popullit tonë për liri”, ka thënë
kryetari Krasniqi.

“Kosova jonë e gjen veten
të zhytur në thellësitë e

dëshpërimit nga një qeveri
e korruptuar”

Lideri i PDK-së shtoi se së bashku
duhet të festojmë jo vetëm
triumfet e së kaluarës sonë, por
edhe duhet të përballemi me
realitetet e zymta që e
përcaktojnë të tashmen tonë.
“Kosova jonë e dashur, vendi ynë
i shpresës dhe i lirisë, e gjen veten
të zhytur në thellësitë e

dëshpërimit, e prangosur nga
zinxhirët e paaftësisë dhe
papërgjegjshmërisë së një
qeverie të korruptuar në shpirt

dhe pa ideale kombëtare. Qeveria
jonë, e ngarkuar me detyrën e
shenjtë për t’u shërbyer
interesave të popullit, ka
dështuar mjerisht. Nëpërmjet
veprimeve të saj ajo ka vënë në
rrezik edhe marrëdhëniet tona të
fituara me vështirësi me aleatët
tanë ndërkombëtarë, duke na
lënë të izoluar në skenën
botërore”, ka thënë kryetari
Krasniqi.
Ai ka thënë se pasojat e veprimeve
të kësaj qeverie shtrihen shumë
përtej sferës së diplomacisë. “Ata
po u shkaktojnë vuajtje të
panumërta qytetarëve tanë, duke
rrënuar ekonominë,
shëndetësinë, arsimin,

infrastrukturën, kulturën,
mjedisin dhe cilindo sektor tjetër.
Më shumë se tri vjet në pushtet,
asnjë projekt serioz dhe i madh

për vendin tonë nuk është
realizuar nga kjo qeveri.
Fatkeqësisht, sot Kosova dhe
qytetarët e saj janë në dëshpërim”,
ka deklaruar Krasniqi.
Megjithatë, ai shtoi se është detyrë
e jona, si parti shtetformuese dhe
shtetndërtuese, që ta nxjerrim
vendin tonë nga kjo gjendje.
“Përballë këtij degradimi ne nuk
duhet ta humbasim shpresën -
ashtu siç nuk e kemi humbur as
para luftës dhe as pas saj. Edhe në
orën tonë më të errët, mbetet një
fije besimi që premton një të
nesërme më të mirë. Sepse

Kosovën e presin ditë më të mira -
për këtë jam i sigurt.  Por, nuk
mjafton thjesht të shpresojmë për
ndryshim; ne duhet të punojmë

në mënyrë aktive për ta realizuar
atë.  Është detyrë e çdo qytetari,
brenda dhe jashtë vendit, të
kërkojë llogari, të përpiqet për
prosperitet dhe të punojë pa u
lodhur për të ardhmen e vendit
tonë. Së bashku nuk guxojmë dhe
nuk do të lejojmë që sakrificat e të
parëve tanë të shkojnë dëm.
Politikanët dhe qeveritë e
papërgjegjshme janë të
përkohshme, por Kosova jonë
është e përjetshme”, ka
përfunduar Krasniqi.

“Puna drejt rritjes dhe
fuqizimit të PDK-së në
Zvicër do të vazhdojë”

Të pranishmit i përshëndeti edhe
kryetari i Degës së PDK-së në
Zvicër, Ragip Xhaka, i cili tregoi se
prej që është organizuar shtrirja e
PDK-së nëpër kantonet
zvicerane, me mijëra
bashkatdhetarë i janë bashkuar
vizionit të PDK-së.
Kryetari i Degës së PDK-së në

Zvicër tha se puna drejt rritjes dhe
fuqizimit të PDK-së do të
vazhdojë me përkushtim gjatë
gjithë kohës, andaj edhe i ftoi të
gjithë mërgimtarët të bëhen pjesë
e rrugëtimit për ta sjellë
ndryshimin e kërkuar në Kosovë.
Në këtë aktivitet morën pjesë mbi
një mijë mërgimtarë, nga të gjitha
sferat, përfshirë edhe zyrtarë të të
gjitha niveleve të Partisë
Demokratike të Kosovës.
Të pranishmit i përshëndetën me
një fjalë edhe deputeti Elmi
Reçica, kryetar i Komisionit për
Organizimin e PDK-së në
Mërgatë, si dhe Arbnora Salhiu,
kryetare e Rinisë Demokratike të
Kosovës.

PRISHTINË, 26 SHKURT -
Kryeministri i Kosovës, Albin
Kurti, ka bërë me dije se ka
nënshkruar marrëveshje me
Bankën Evropian për
Rindërtim dhe Zhvillim
(BERZh) për investime 400
milionë euro në sektorët
kryesorë të zhvillimit
ekonomik të vendit. Kurti ka

theksuar se kjo shifër është
më e madhe se totali i 340
milionë eurove në kredi dhe
grante sovrane të marra gjatë
tërë 11 viteve që Kosova është
anëtare e kësaj organizate.
“Partneriteti me BERZh-in
është më i fortë se kurrë. Sapo
kam nënshkruar një
memorandum të

marrëveshjes me presidenten
Odile Renaud për 400 milionë
euro investime në sektorët
kryesorë për periudhën 2024-
27, më shumë se 340 milionë
euro në kredi dhe grante
sovrane gjatë tërë 11 viteve që
Kosova është bërë shtet
anëtar”, ka shkruar Kurti në
platformën “X”.

Kurti nënshkruan marrëveshje prej 400 milionë eurosh me BERZh-in

PRISHTINË, 26 SHKURT - Bashkimi
Evropian ka konfirmuar
pjesëmarrjen e delegacionit të
Kosovës dhe të Serbisë në një
takim në Bruksel më 27 shkurt për
çështjen e ndalimit të dinarit në
Kosovë.
Nga Kosova konfirmuan për
“Radion Evropa e Lirë” se ftesës së
BE-së i është përgjigjur pozitivisht
Banka Qendrore e Kosovës, pa
dhënë emra se kush do të jetë
pjesë e delegacionit. Por, “Radio
Evropa e Lirë” merr vesh se
Kosova në takim do të
përfaqësohet nga guvernatori i
BQK-së, Ahmet Ismaili. Ndërkaq,
sipas medieve serbe, në takimin e
27 shkurtit Serbinë do ta
përfaqësojë kryenegociatori serb
në dialogun Kosovë - Serbi, Petar
Petkoviq.
BQK-ja tha se edhe më herët ka
shprehur gatishmërinë të takohet
me përfaqësuesit e Bankës
Popullore të Serbisë, për ta
lehtësuar transferimin e parave,
përmes kanaleve bankare, pas
hyrjes në fuqi të rregullores së saj
më 1 shkurt, e cila parasheh që
vetëm euroja të jetë valuta për
pagesa me para të gatshme. “Në
këtë kuptim, [BQK-ja] edhe u
përgjigjet ftesave kur janë të

nevojshme, për takime të tilla
informuese, siç edhe ka bërë në
vazhdimësi edhe me prezencën
ndërkombëtare në vend”, u tha në
përgjigjen e BQK-së dërguar
“REL”-it.
Ndërkaq, zëdhënësja e
Komisionit Evropian për çështje të
politikës së jashtme, Nabila

Massrali, nuk saktësoi se kush do
të marrë pjesë, por tha se takimi
do të jetë “në formatin e
zakonshëm të dialogut” dhe në të
do të flitet për “gjetjen e
zgjidhjeve”.
Javën e kaluar kryenegociatori i
Kosovës në dialog, Besnik Bislimi,
ka deklaruar se nuk do të marrë

pjesë në takim, duke e akuzuar të
dërguarin evropian për dialogun,
Mirosllav Lajçak, se ka shkelur
parimin e caktimit të agjendës së
takimit, pa pajtimin e palëve. “Ajo
që unë mund të them është se po,
do të kemi takim nesër. Takimi i
nesërm është takim i dialogut, i
cili do të fokusohet në zgjidhjet e

çështjeve të hapura lidhur me
vendimet e fundit për qarkullimin
e valutave nga BQK-ja”, tha
Masralli.
Sipas BE-së, takimi do të nisë në
mëngjes dhe do ta ketë rrjedhën e
njëjtë të takimeve në formatin e
zakonshëm të dialogut. “Dhe po,
të dyja palët kanë konfirmuar
pjesëmarrjen e tyre”, tha
zëdhënësja duke shtuar se detajet
për takimin do të jepen më vonë.
Bashkimi Evropian po kërkon që
çështja e ndalimit të dinarit serb të
zgjidhet përmes dialogut.
Shtetet e Bashkuara, ndërkaq, po
kërkojnë që Kosova ta shtyjë
zbatimin e këtij vendimi, pasi ka
argumentuar se ai është marrë pa
konsultime paraprake dhe pa
pasur për bazë ndikimet negative
te popullata serbe në Kosovë.
Autoritetet në Kosovë kanë thënë
se rregullorja do të zbatohet
përmes një tranzicioni të
lehtësuar, jo më të gjatë se tre
muaj, ndërkaq kryeministri Albin
Kurti ka insistuar se vendimi nuk
do të zhbëhet.
Shteti serb ndan miliona euro për
serbët në Kosovë pasi ua paguan
atyre në dinarë - përmes një
sistemi paralel - rrogat, pensionet
dhe ndihmën shtesë.

BE-ja konfirmon pjesëmarrjen e Kosovës 
dhe Serbisë në takimin për dinarin

Prishtinë, 26 shkurt - Rrjeti i vjetër,
tensioni i ulët, shtyllat  elektrike,
nuk do të jenë më problem për
banorët e fshatit Komogllavë të
Ferizajt, që llogaritet një nga
fshatrat më të mëdha në Kosovë
për nga sipërfaqja.
Me punimet në rrjetin energjetik
në tensionin e ulët dhe të mesëm,
që tashmë kanë mbërritur në
fazën e fundit, do të rriten
kapacitetet energjetike në këto
anë dhe do të përmbushen të
gjitha nevojat e banorëve.
KEDS-i këtu ka vendosur dy trafo,
njëra me kapacitet prej 400 KVA,
tjetra 160 KVA, një trafo shtyllë dhe
shumë shtylla të betonit e mijëra
metra kabllo elektrike. Mbi 150
mijë euro llogaritet të jetë kostoja
e këtij projekti, ku përfitues do të
jenë 180 konsumatorë, por në
mënyrë indirekte kanë përfituar
shumë konsumatorë të tjerë të
fshatrave përreth.
Këtij ndryshimi i gëzohen banorët

e kësaj ane dhe falënderojnë
KEDS-in për punët e bëra këtu.                                    
Enver Salihu nga lagjja Tafali thotë
se ka 60 vjet që këtu s’ka pasur
asnjë investim në rrjetin
energjetik. “Rryma është nevojë
elementare dhe tashmë jemi të
gëzuar për të mirat që po na vijnë.
I jemi mirënjohës kompanisë
KEDS”, thotë Salihu. KEDS-i
vazhdon të investojë sipas planit
të paraparë zhvillimor në rrjetin
distrubitiv  për të gjithë
konsumatorët anekënd vendit.
“Për 10 vjet të ekzistencës,
kompania ka investuar anekënd
territorit të vendit mbi 216 milionë
euro për përmirësimin e rrjetit
distributiv të energjisë elektrike.
Këto investime nuk po ndalen as
tash kur jemi në vitin e 11-të të
operimeve. Këto investime po
bëhen me qëllim që
konsumatorët të kenë shërbime
sa më kualitative dhe të sigurta”,
ka njoftuar KEDS-i.

KEDS-i zgjidh problemin për shumë dekada në një
nga fshatrat me sipërfaqen më të madhe në Kosovë

Nga: Charlotte Higgins / The
Guardian (titulli origjinal: Art

shows the surreal reality of
wartime Ukraine in a way the

news never could)
Përkthimi: Telegrafi.com

Lufta e Rusisë kundër Ukrainës
nuk ka qenë kurrë vetëm për
territorin dhe artilerinë, për
politikanët dhe marrëveshjet e
supozuara të paqes. Sigurisht,
kjo është mënyra më e lehtë dhe
më e pranueshme me të cilën
mund të shpjegohet dhuna e
paimagjinueshme: si problem
gjeopolitik që ndodh në një
distancë të largët. Por, agresioni i
Rusisë është ngjarje me përmasa
tronditëse, për çdo jetë
individuale në Ukrainë dhe për
jetën kudo. Lufta nuk po ndodh
vetëm në vijën e frontit, por në
shtëpi dhe në zemër. Vdekjet
vajtohen. Jeta që dikur ishte e
drejtpërdrejt u shty në drejtimet
që kurrë nuk janë kërkuar apo
dashur. Ambiciet janë braktisur
dhe planet janë hedhur
mënjanë. Lufta ka depërtuar si
mjegull në çdo pjesë të jetës
shtëpiake, në çështjet e lehta,
drithëruese të dashurisë dhe
seksit, në ditët e shkollës ku
fëmijët e rinj e të gëzuar
ukrainas, bashkë me
matematikën dhe anglishten
marrin mësimet për të mos
prekur kurrë diçka që mund të
jetë minë.
“Ajo që nuk shohim në titujt e
lajmeve, janë bisedat rreth

tryezës së kuzhinës – familjet që
diskutojnë, për shembull sa
karburant nevojitet nëse
papritur duhet të ikin për në
Varshavë”, ka thënë javën e
kaluar, në një ngjarje, Uilleam
Blacker – profesor i asociuar i
kulturës së Ukrainas dhe
Evropës Lindore në Kolegjin
Universitar të Londrës
[University College London]. Për
t’iu afruar ndjenjës dhe
strukturës së luftës, siç jetohet
prapa linjave – dhe pas dyerve të
përparme – është e nevojshme
t’ju drejtohemi punës së
artistëve, shkrimtarëve,
dramaturgëve dhe kineastëve
ukrainas. Blacker ishte në bisedë
me Natalya Vorozhbitin, një nga
dramaturget më të rëndësishme
të Ukrainës, dhe Molly Flynnin
që është redaktore e një
antologjie të re të dramave
ukrainase të përkthyer në
anglisht e të cilat u shkruan në
vazhdën e protestave në Maidan
– një dekadë më parë. Që
atëherë, Ukraina ka përjetuar
një lulëzim të teatrit
dokumentar, shpeshherë të
shpejtë dhe reaktiv, dhe të
përqendruar në jetën e
zakonshme – vepër që ka
formuar një lloj paraleleje
artistike me shoqërinë e
fuqishme civile të Ukrainës.
Shkrimet bazohen në realizëm,
por jo gjithmonë në mënyra të
pritshme. Drama e Vorozhbitit,
Shasha, hidhi mbeturinat jashtë,
e shkruar në vitin 2014, trajton
një familje që përballet me

vdekjen në luftën në Donbas –
familjen e Sashës, baba dhe
bashkëshort. Shfaqja fillon pas
vdekjes së tij; prania e tij është
fillimisht një portret në mur.
Pastaj ai fillon të flasë: një
fantazmë, mund të thoni.
Autorja britanike Deborah Levy
përshkroi një herë sesi “realiteti”
njerëzor nuk konsiston vetëm në
botën e jashtme që kryen punët
racionale, por në imagjinatën,
mendimet dhe fantazitë tona të
cilat gjithashtu janë ngjarje reale
në jetën tonë. Nëpërmjet
ëndrrave tona me sy të hapur
dhe nëpërmjet paramendimeve
tona mund të udhëtojmë në
kohë, të flasim me të vdekurit
dhe të na drejtohen të vdekurit.
Gjërat e tilla nuk janë materiale
të raporteve të esëllta apo
buletineve të lajmeve, por janë
po aq kuptimplota dhe janë në
territor të artit.
Në Kiev, në vjeshtën e kaluar
takova një grup të dramaturgëve
të cilët debatonin se si mund të
shkruajnë në mes të luftës që po
zhvillohet në shkallë të gjerë. Në
vazhdën e menjëhershme të 24
shkurtit 2022, situata ishte ndier si
e vështirë dhe ndoshta e
parëndësishme për të shkruar,
më thanë ata: fokusi ishte se si të
mbijetoj. Megjithatë, në muajt që
pasuan, pati një përhapje të
teatrit dokumentar të bazuar
shumë në tregimet reale të
historive të arratisjes dhe të
mbijetesës. Dhe, vitin e kaluar, më
thanë se e zbuluan një kthesë të re
në teatrin ukrainas. Disa

dramaturgë e përdornin
komedinë në punën e vet, disa
fantazinë, disa madje edhe
format e fantashkencës.
Dramaturgja Oksana Grytsenko
më tha se është duke e shkruar
një dramë për statujat e rrëzuara
në Ukrainë të shkrimtarit
Aleksandër Pushkin – i cili ngjallej
për t’iu bashkuar ushtrisë ruse.
Kur jeta kthehet në kokë, surrealja
dhe metafora mund të ofrojnë të
vetmen mënyrë të saktë për ta
shprehur një situatë. Në mënyrë
të ngjashme po lulëzon edhe
poezia në Ukrainë: është
mediumi i aftë për të shprehur se
si dhuna e shkatërron kuptimin;
se si e copëton dhe shkërmoq
koherencën e narrativës së jetës
së individëve.
Ju mund të mendoni se leximi i
një poezie për luftën, shikimi i një
pikture ose shikimi i një filmi,
mund të jetë disi përvojë
dytësore, më pak e drejtpërdrejt
dhe më pak udhëzuese sesa, të
themi, shikimi i lajmeve. Dyshoj
se e kundërta e kësaj është e
vërtetë: në duart e një artisti të
mirë, mund të zhytesh në jetën e
një njeriu tjetër, të zhduken të
gjitha distancat, të shemben të
gjithë kufijtë. Kjo mund të jetë
jashtëzakonisht e dhimbshme, si
në dokumentarin fitues të
BAFTA-s, 20 ditët në Mariupol,
regjisori i të cilit, Mstyslav
Chernov, e fut shikuesin drejt dhe
brenda qytetit të rrethuar. Poetja
ukrainase Halyna Kruk e shkroi
së fundmi një poezi, të cilën
Blacker e përktheu javën e kaluar.

Fillon duke marrë parasysh një
skenë të tmerrit dhe të vdekjes së
fundit. Duke parë nga larg,
gjithmonë mund të ndalesh në
kohë, / të mos afrohesh shumë, aty
ku syri sheh shumë. Letërsia,
shkruan ajo, mund të na çojë
drejt pozicionit ku mund t’i
thithim ato që përndryshe mund
të jenë detaje të padurueshme:
Këpucët e fëmijës që fluturuan në
ajër – nga këmba e fëmijës, / kur
përzihen me copat e qelqit dhe
betonit, thonjtë e thyer të grave
dalin nga rrënojat, / mbetjet e
paqarta të trupit. Poezia mund të
ofrojë mënyrën për ta parë një
realitet të paqartë, në shkëlqimin
e tij të ndritshëm dhe të
dhimbshëm, sugjeron Kruk:
kufijtë e formës artistike e
përmbajnë atë dhe e bëjnë –
thjesht – të durueshme për ta
parë.
Mendoj shumë për pikturat e
buta nga Lucy Ivanovas të cilat
muajin e kaluar i pashë në një
ekspozitë në Jam Factory, në një
qendër arti të sapohapur në Lviv.
Duke i përdorur mjetet e thjeshta
që dispononte – kanavaca të
vogla, fletore – ajo i pikturoi
skenat më intime: burri i saj
Yehor duke kërkuar i lajmet ose
duke qëndruar ulur buzë krevatit;
të dy lakuriq, ajo shtatzënë, në
kuzhinën e një apartamenti të
përkohshëm; më vonë djali i saj
Sava, pesë ditësh. Këto vepra arti
janë gjithashtu dëshmitare të
përvojës dhe të bazës së
kujtesës kulturore. Edhe kjo
është luftë. /Telegrafi/

Arti si luftë: Realiteti 
surreal i Ukrainës 

Prishtinë, 26 shkurt - Gjatë
fundjavës është zhvilluar
xhiroja e 19 në Superligën e
Femrave. Derbi i javës takoi
dy rivalët e vjetër, Prishtinën
dhe Bashkimin. Bashkimi
arriti fitore të rëndësishme
në kryeqytet 61:80. Për këtë

fitore lojtaret më efikase ishin
Sarah Mgbeike 28 pikë, 13
kërcime dhe 4 asistime si dhe
Arbnore Përçuku me 15 pikë,
8 kërcime 11 asistime.
Ballafaqimi në mes të Penzes
dhe Trepçës i takoi Penzes
me rezultat 82:78 kështu

duke iu afruar play off-it edhe
më shumë. Peevy Lucia Elise
me 26 pikë e 10 kërcime e cila
u ndihmua nga Saranda Daci
me 12 pikë, 8 kërcime dhe 7
asistime. Java e 19 u mbyll me
ndeshjen në mes të Peja 03
dhe United Basketball me

rezultat 95:62. Te Peja 03
lojtarja më e dalluar ishte
Jenna Mastellone 23 pikë, 10
kërcime dhe 5 asistime. Në
këtë fundjavë zhvillohet
xhiro e 20 e cila është edhe
xhiro e fundit e edicionit të
rregullt.

Pesëshja e javës në Superligën e Femrave

Veton ZYMBERI, redaktor i sportit

Ferati: Synojmë kualifikimin në Botëror
PRISHTINË, 26 SHKURT -
Përfaqësuesja U18 e Kosovës në
hendboll (vajzat) ka udhëtuar
në Tashkent të Uzbekistanit. Në
Uzbekistan, Kosova do të
paraqitet në IHF Trophy
Intercontinental që mbahet prej
28 shkurtit deri më 3 mars.
Finalistët kualifikohen në
Kampionatin Botëror që
mbahet në verë. Kosova U18
është grumbulluar më 21
shkurt, ndërsa gjatë fazës
përgatitore i ka luajtur tri
ndeshje stërvitore. Kosova U18
është në grup me Guatemalën
dhe Uzbekistanin. Në grupin
tjetër janë Guadalupe,
Kaledonia e Re dhe Nigeria. Më
29 shkurt Kosova luan me
Uzbekistanin. Më 1 mars është
ndeshja me Guatemalën. Më 2
mars janë ndeshjet gjysmëfinale
dhe ndeshja për vend të pestë.
Ndërsa ndeshja për vend të tretë
dhe finalja janë më 3 mars. 

Kryetrajneri i Kosovës U18,
Mitat Ferati, është i kënaqur me
gjendjen e Përfaqësueses.
“Përgatitjet ishin shumë të mira.
I kemi luajtur tri ndeshje që na
kanë shërbyer shumë. Është me
shumë rëndësi që gjatë
përgatitjeve nuk kemi pasur
ndonjë lëndim. Na mungojnë
vetëm vajzat që nuk kanë
mundur të grumbullohen fare.
Në përgjithësi jam i kënaqur me
gjendjen e ekipit”, ka thënë
Ferati. Ai ka konfirmuar
ambiciet e mëdha. “Qëllimi
është të sigurojmë kualifikimin
në Botëror, natyrisht. Shkojmë
për t’i fituar të gjitha ndeshjet.
Jemi prej favoritëve dhe këtë
duhet ta konfirmojmë me lojëra
të mira. Natyrisht ndeshja e
parë është shumë e
rëndësishme për motivimin e
ekipit. Shpresojmë të nisim
mbarë dhe të vazhdojmë deri në
fund”, ka shtuar Ferati.

Hazrollaj për herë të dytë rrëmben çmimin 
‘Ylli i javës’: Uroj t’i arrijmë objektivat

MALISHEVË, 26 SHKURT - Federata e
Futbollit e Kosovës dhe sponsori i
Superligës, Albi Mall, vazhdojnë
ndarjen e çmimit “Ylli i javës”. Ky
çmim për javën e 22-të në Albi Mall
Superligë i ka takuar futbollistit të
FC Malisheva, Drilon Hazrollaj.
Vlerësimi i më të mirit të javës është
bërë nga Komisioni i Veteranëve të
Futbollit në përbërje: Isuf
Llumnica, Fatmir Mehmeti dhe
Arton Hajdari. Ky komision vendosi
që çmimi “Ylli i javës” për xhiron e
22-të t’i takojë Drilon Hazrollajt,
pasi ai ishte përcaktues në fitoren e
Malishevës kundër Feronikelit 74,
2:1, me dy gola të shënuara (78’,
89’). Ai njëherësh, përkundër
moshës së re, është futbollist që

merr guximin për të qenë lider dhe
ndër më të merituarit për serinë e
suksesshme të skuadrës së tij.
Çmimin “Ylli i javës” për futbollistin
e FC Malisheva, Drilon Hazrollaj, e
dha Makfire Bllaca Kyqyku,
menaxhere e blerjes në Albi Mall.
Pasi mori këtë çmim futbollisti i
Malishevës u shpreh i lumtur për
vlerësimin. “Ndihem i lumtur. Ky
është çmimi i dytë për mua.
Falënderoj bashkëlojtarët dhe
shtabin teknik, pasi me ndihmën e
tyre arrita të kem një performancë
të mirë. Uroj që edhe në vazhdim të
kampionatit të kemi një ecuri
pozitive si ekip dhe t’i arrijmë
objektivat”, ka thënë Hazrollaj për
faqen zyrtare të FFK-së.

GJAKOVË, 26 SHKURT - Federata e
Hendbollit e Kosovës ka bërë me
dije se të hënën ka vdekur
Argjend Dreshaj, ish-
hendbollisti i Vëllaznimit të
Gjakovës. Në njoftimin e lëshuar
thuhet se i ndjeri është përballur

me një sëmundje të rëndë për
disa vjet. “Dreshaj ishte i lindur
në vitin 1989, ndërsa ishte pjesë
e të gjitha grupmoshave të reja të
Vëllaznimit të Gjakovës. Ka
luajtur me sukses për periudhë
të gjatë edhe për ekipin senior,

ndërsa është shquar për urtësinë
dhe respektin ndaj të tjerëve. Në
vitet e fundit i ndjeri Dreshaj ka
jetuar jashtë vendit. Në emër të
Federatës së Hendbollit të
Kosovës dhe të familjes kosovare
të hendbollit, familjes së

respektuar Dreshaj, klubit të
hendbollit Vëllaznimi dhe gjithë
komunitetit të hendbollit në
Gjakovë ngushëllimet më të
thella ia shpreh presidenti Eugen
Saraçini”, thuhet në njoftim e
FHK-së.

Vdes në moshë të re ish-hendbollisti i Vëllaznimit, Argjend Dreshaj

Los Anxhelos, 26 shkurt -
LeBron James mund ta
shqyrtojë mundësinë e
pensionimit nga basketbolli.
Ky lajm i ka tronditur
adhuruesit e basketbollit. Në
konferencën pas “All Star
Game” 2024, bëri të qartë se

ai ende nuk ka ide të qarta për
të ardhmen e tij, por në të
njëjtën kohë ai la të kuptohet
se mundësia e pensionit është
në tavolinë. “Nuk e di se kur
do të vijë fundi, por po vjen”,
ka thënë LeBron James, i cili
për këtë arsye pranon se po

mendon të tërhiqet. James në
tavolinë i ka disa opsione, ka
nga ata që thonë se do ta
rinovojë kontratën me
Lakersin, të tjerë janë të
bindur se LeBroni do të bëhet
lojtar i lirë dhe për këtë arsye
do të kërkojë një ekip të ri.

Megjithatë, nuk mund të
përjashtohet që të vendosë t’i
thotë mjaft basketbollit dhe
NBA-së. LeBron Jamesi synon
të jetë i pranishëm me USA-n
në Olimpiadën e Parisit 2024,
por shumë do të varet nga
gjendja e tij fizike.

LeBron James paralajmëron pensionimin

Mediet në Kroaci: Modriqi mund të
rikthehet te Dinamo Zagrebi 
Luka Modriq nuk ka ndër mend të lërë futbollin në qershor.
Për këtë arsye ai nuk pranoi propozimin e Carlo Ancelottit,
përkatësisht për t’iu bashkuar stafit të trajnerit italian. Sipas
medieve kroate, 38-vjeçari mund të kthehet në vendlindje për
ta veshur fanellën e Dinamo Zagrebit, klub në të cilin
shpërtheu ylli i Kroacisë. Megjithatë, nuk mungojnë ofertat nga
klubet saudite dhe amerikane për mesfushorin e Real
Madridit.

Enrique: Duhet të mësohemi të luajmë
pa Mbappen
Luis Enrique i befasoi të gjithë ditën e diel duke larguar nga
fusha Kylian Mbappen në minutën e 65-të të lojës, me
rezultatin 1-0 në favor të Rennes.
Sulmuesi francez u rikthye në formacionin fillestar në Ligën 1
pasi ishte zëvendësues kundër Nantes në ndeshjen e fundit.
Në një konferencë për shtyp, Enrique u pyet për arsyen e
zëvendësimit të yllit të PSG-së, për të cilën spanjolli u përgjigj:
“Herët a vonë kjo do të ndodhë. Në një moment do të duhet të
mësohemi të luajmë pa Kylian. Kur ta shoh të përshtatshme,
do të vendos se kur do të luajë dhe kur nuk do të luajë, siç
bëjnë të gjithë trajnerët. Unë dua konkurrencë maksimale për
sezonin e ardhshëm. Dua që të gjithë lojtarët e rinj te PSG-së të
mendojnë se kjo është një mundësi e madhe. Kjo është ajo që
unë kërkoj këtë sezon dhe sezonin e ardhshëm”.

Daviesi arrin marrëveshje personale
me Realin 
Gazetari i njohur gjerman i merkatos, Florian Plettenberg, ka
njoftuar se Real Madridi po punon për një tjetër transferim të
madh. Pas marrëveshjes për Kylian Mbappen, klubi spanjoll
është afër ta përfundojë transferimin e mbrojtësit të majtë të
Bayern Munchenit, Alphonso Davies. Siç ka bërë me dije
Plettenberg, tashmë janë rënë dakord për kushtet personale të
kontratës së Daviesit me Real Madridin dhe nuk pritet që
Bayerni të bëjë rezistencë. Shifra e operacionit pritet të jetë
maksimalisht 50 milionë euro, pasi Davies po hyn në vitin e
fundit të kontratës së tij. Më parë anësori kanadez ka refuzuar
rinovimin e kontratës me bavarezët.

Inzaghi: Ende nuk jam i qetë për titull 

Fitorja 0-4 ndaj Lecces, edhe pse është e dhjeta radhazi në
kampionat dhe distanca me Juventusin është e madhe nuk e
bëjnë të qetë trajnerin Simone Inzaghi. Numri një i zikaltërve
thotë se ekipi duhet të vazhdojë të punojë sepse ka ende
mundësi për t’u përmirësuar. “Sigurisht që mund të
përmirësohemi sepse tani janë muajt më vendimtarë për ta
mbyllur sezonin. Është normale të jemi të lumtur sepse
rrugëtimi është pozitiv, por tani është Atalanta. Nuk e
konsideroj si një finale për titullin. Kemi nevojë për të gjithë për
të vazhduar”, ka thënë Inzaghi. “Titulli? Sigurisht që nuk jam
aspak i qetë. Ka shumë ndeshje dhe shumë pikë në
dispozicion të të gjitha skuadrave. Blin pati një mundësi të
mirë dhe duhet ta mbyllnim. Na duhet të shpenzojmë shumë
energji në të gjitha aspektet. Sanchez tregoi se është një lojtar i
madh. Gjithmonë prezent dhe i gatshëm për ta dhënë
maksimumin. Lautaro? I kam thënë qe të jetë i qetë dhe ta
vazhdojë rrugëtimin pozitiv. Një lojtar që gjithmonë kërkon
maksimumin nga skuadra dhe nga vetja”, ka shtuar Inzaghi.

SHKURT 

“Jam vërtet krenar që kam
mbushur tetë vjet si president i
FIFA-s dhe jam jashtëzakonisht
mirënjohës për të gjithë ata që
kanë qenë pjesë e këtij rrugëtimi
deri më sot”. Këtë e ka nënvizuar
presidenti i organizmit kryesor

botëror të futbollit, Gianni
Infantino, në përvjetorin e
zgjedhjes së tij të parë. “Kur mora
detyrën, misioni im ishte ta bëja
futbollin global, të aksesueshëm,
të sigurt dhe një vend mikpritës
për të gjithë, me FIFA-n si pikën

kryesore të kësaj lëvizjeje. Thashë
se do ta ktheja futbollin në FIFA
dhe FIFA-n në futboll dhe mbajta
fjalën time", nënvizoi menaxheri
zviceran në rrjetet sociale. “Edhe
pse puna jonë nuk ndalet kurrë,
kam kënaqësinë të ndaj se kemi

bërë përparim të rëndësishëm në
përmirësimin e shëndetit të lojës
sonë të bukur në mbarë botën. Sot
kjo është një mundësi për mua
për ta parë suksesin e tetë viteve të
fundit dhe për të marrë një
moment për të njohur

përgjegjësinë e madhe që kam për
të vazhduar të punoj në emër të të
gjithëve dhe për të zhvilluar më tej
lojën tonë të bukur. Faleminderit
dhe pres me padurim ta mbështes
FIFA-n dhe futbollin në vitet në
vijim!”, ka nënvizuar Infantino.

Infantino: Krenar me atë që po i jap futbollit 

MILTON KEYNES, 26 SHKURT -
“Makina bën gjithçka që dua dhe
në këtë aspekt është më e mirë se
RB19”. Këto fjalë, të shqiptuara të
hënën nga piloti holandez i Red
Bull Racing, Max Verstappen,
rrezikojnë të bëhen refreni i një
kampionati që mund t’i ngjajë
shumë atij të një sezoni më parë në
Formula 1. Makina austriake nuk
ishte më e shpejtë në pistë në testet
e Bahreinit, por kjo edhe për faktin
se nuk përdori gomat e buta. Tri
herë kampioni i botës, duke
vazhduar analizën e tij të testeve,
theksoi se nuk kishte punuar për ta
kërkuar xhiron e shpejtë. “Në
përgjithësi testet ishin shumë
pozitive. Ne u fokusuam në
periudhat e gjata për të kuptuar më
mirë makinën dhe ishte mirë të
shihje se performanca e makinës
ishte shumë e fortë. Ne vendosëm
të mos fokusohemi në kohën e
shpejtë të xhiros, por të provojmë
pjesë të ndryshme, kështu që jam i

kënaqur me xhirot që bëmë”, ka
thënë Verstappeni. “Në funksion të
fundjavës së garës, ka të bëjë me
rregullimin e makinës dhe të
shohim se çfarë na ofron gara kur e
shtyjmë makinën në kufi. Tani
duhet të analizojmë më mirë të
dhënat dhe të përpiqemi të
nxjerrim një plan për javën në

vazhdim”, u shpreh holandezi.
“Testet ishin shumë pozitive dhe
ne mësuam shumë nga të gjitha
ndryshimet që bëmë, kështu që
mezi presim këtë fundjavë kur të
zhvillohet gara e parë sezonale”, ka
shtuar Verstappeni, duke
paralajmëruar rivalët se edhe këtë
vit mund të jetë i pakapshëm.

Verstappeni: Kjo makinë bën
gjithçka që dua, është më e
mirë se e vitit të kaluar 

PHILADELPHIA, 26 SHKURT - Denveri e
mposhti me rezultat 119-103
Golden Staten, një përballje mes
ekipesh pretendente në
Konferencën e Perëndimit. Niola
Jokiqi, protagonist me një “triple
double” (32 pikë, 16 rebounde, 16
asistime), duke i dhuruar fitoren
ekipit kampion, mbështetur edhe
nga Murray me 27 pikë. Phoenixi,

falë një loje të mirë kolektive (4
lojtarë realizuan mbi 20 pikë),
mposhti me rezultat 123-113
lakersat, ndërsa Scramento
mposhti me rezultat 123-107 ekipin
tjetër të Los Anxhelosit, atë të
Clippersit. Për Sacramenton u
dallua De’Aron Fox, autor i 33

pikëve. Pa problem fitoi
Milwaukee, që mundi me shifrat
119-98 Philadelphian, sfidë ku
diferencën e bëri Antetokounmpo,
me 30 pikë e 12 rebounde. Fitoi
edhe Oklahoma, që mundi me
rezultat 123-110 Houstonin, sfidë
ku Shai realizoi 36 pikë.

Triumfon Milwaukee, Denveri
‘leksion’ Golden States

REZULTATET 

Philadelphia - Milwaukee 98-119
Phoenix - Lakers 123-113
Indiana - Dallas 133-111
Washington - Cleveland 105-114
Golden State - Denver 103-119
New Orleans - Chicago 106-114
Houston - Oklahoma 110-123
Atlanta - Orlando 109-92
Utah Jazz - San Antonio 128-109
Portland - Charlotte 80-93
Clippers - Sacramento 107-123

- Besnik Shabiu i lindur më
09.08.1993, në cilësinë e Drejtorit
Ekzekutiv, shpall të pavlefshme
certifikatën e regjistrimit të
biznesit me emër “Memories
Lounge Restaurant SH.P.K” me nr
fiskal 811984196, regjistruar me
08.11.2022.

Dini D.P.H shpall te pavlefshme
arkën fiskale gk 03300607.

Gezim Bugari shpall te pavlefshme
4 dëftesat dhe diplomën Q.K. “11
Marsi” Prizren.

Miftat Ponik shpall te pavlefshme
diplomën Q.K. “11 Marsi” Prizren.

Ilir Gjergj Nikprelaj shpall të
pavlefshme diplomën e shkollës se
mesme, Gjimnazi “Sami Frasheri”
viti i mbarimit 2001.

Dior Ademaj nga Gjakova shpall të
pavlefshme dëftesat e kl. 10.11.12
dhe diplomën e Gjimanzit “Hajdar
Dushi” Gjakovë.

Valon Avdullahi nga Babaj Bokës
KK Gjakovë shpall të pavlefshme
dëftesën e e plotë të shkollës
fillore “Zenel Sadiku” B. BOkes KK
Gjakovë nga kl. I-VIII.

Albulena Deda nga Korenica KK
Gjakova shpall të pavlefshme
dëftesat e kl. 10.11 të shkollës së
mesme Ekonomike “Kadri Kusari”
Gjakovë.

- Lëshoj lokalin më qira. Lokali është i
pasitur më të gjitha kushtet
përcjellëse. Lokali gjendet në lagjen e
Boshnjakëve në Mitrovicë. Për
informata më të hollësishme mund të
na kontaktoni në këtë numër të
telefonit:049-392-275

- Lëshoj banesë me qira në Lagjen
Dardania afër "Bill Clintonit", kati
tretë, banesa posedon të gjitha
kushtet elementare, dy dhoma,
kuzhinë e veçanet me pamje nga
parku me çmim sipas marrëveshjes
tel: 045-891-338 ose 049-616-139

- Lëshoj banesën me qira në lagjen
Bregu i Diellit te Furra "Qerimi2", i ka
dy dhoma të fjetjes, sallon me
kuzhinë, shpajz dhe dy ballkona. Për
info 044/332-640.

- Lëshoj banesën me qira në lagjen
Bregu i Diellit te Furra Qerimi2, i ka dy
dhoma të fjetjes , sallon me kuzhinë,
shpajz dhe dy ballkona. Për info
044/332-640.

>> SHPALLJE TË VOGLA <<

Paraqitësit në tender duhet t’i plotësojnë këto kushte: 

